
Annotatsiya: Ushbu maqolada notiqlik, siyosiy nutqda notiqlik va samimiylik tushunchalari keng yoritilgan. 
Olimlarning siyosiy sohadagi notiqlik, ochiqlik, samimiylik tushunchalari borasidagi  qarashlari haqida fikr 

Kirish. Samimiylik jamiyatning barcha sohalari kabi siyosatda ham muhim hisoblanadi.  

Har qanday siyosatchining nutqi bu uning qurolidir. Shuning uchun siyosatchidan boshqa bir 

qator sifatlar bilan birgalikda notiqlik xususiyatlari ham talab qilinadi. 

Notiqning soʻzlagan nutqidan maqsadi boshqa shaxs yoki shaxslarga oʻz taʼsirini oʻtkaza 

olishdir. Siyosiy nutqda ham taʼsirchanlik darajasi uning natijadorligini belgilab beradi. Nutq 

taʼsirchanligini oshiruvchi unsurlar esa notiqlik uslubiga bogʻliq holda turli xil koʻrinishlarda 

keladi.  

Jahon tarixiga nazar solsak, eramizdan avvalgi asr boshlarida Rim imperiyasida 

quldorlik siyosati juda kuchaygan davr edi. Bu davrdagi qul va quldorlar oʻrtasidagi keskin 

kurashlar jarayonida soʻz sanʼatiga boʻlgan eʼtibor kuchaydi. Xalq orasida erkin fikrlash, 

demokratik ruh faollashdi.  

Bunday sharoitda davlat arboblari harbiy qurol aslahalardan koʻra notiqlik-soʻz sanʼati 

bilan qurollanishni afzal koʻrdilar. Bu davrda notiqlik sanʼati tez rivojlanib ketdi. Bu davr 

notiqlik maktablaridan Katon, aka-uka Grokxlar, Mark Antoniy, Sitseron kabi mashhur notiqlar 

yetishib chiqdi. 

Qadimda podshohlar, hukmdorlar, xonlar, beklar oʻz xalqi oldida ijtimoiy hayot, xalqaro 

ahvol, davlat siyosati toʻgʻrisida shaxsan oʻzlari nutq soʻzlaganlar. Bunday maʼruzalar, asosan 

juma namozi, hayit bayramlari, navroʻz kunlari va boshqa tadbirlarda anʼanaga aylangan. 

IX asrga kelib, bu muhim va masʼuliyatli ish maxsus soʻz ustalari, taʼsirchan gapiradigan, 

voqeiylikni dalillar bilan isbotlab xalqni ishontira oladigan maxsus kishilarga topshirilgan. 

Bunday kishilar voizlar deb atalgan.  

Voizlik sanʼati nutq matnlari, tinglovchilaring bilim saviyasi, ijtimoiy mavqeyi va boshqa 

xususiyatlariga koʻra turli tarmoqlarga boʻlingan: sultoniyot — yuqori tabaqa uchun, xutubi 

jihodiya — jangovar nutqlar, gʻaribona maqom — oddiy xalq uchun moʻljallangan nutqlar. 

Voizlik sanʼati ijtimoiy va badiiy jihatdan ahamiyatli boʻlganligi uchun asrlar davomida taraqqiy 

qildi [1; 83]. 

Demak, qadim zamonlardan beri notiqlik sanʼatining paydo boʻlishi bilan uning 

jamiyatdagi oʻrni va obroʻsi baland boʻlgan va hozirgi davrgacha soʻz sanʼatiga boʻlgan eʼtibor 

har qanday jamiyatda kuchaytirilgan. 

Adabiyotlar tahlili va metodologiya. Yusuf Xos Hojibning “Qutadgʻu bilig“ asari 

maʼnaviyatimiz gultoji hisoblanadi, shu bilan birgalikda, bu asar ham huquq fani tarixida, ham 

notiqlik sanʼati tarixida qimmatli manbalardan biri hisoblanadi. Asar bundan salkam ming yil 

muqaddam yaratilgan boʻlib, unda adolatli shoh va davlat boshqaruv tizimida birlamchi vosita 

hisoblangan qonun ustuvorligi bosh masala sifatida bejiz yoritilmagan. Buyuk mutafakkir,davlat 

arbobi,sheʼriyat mulkining sultoni Alisher Navoiy Husayn Boyqaro hukmronlik qilgan yillarda 

bosh vazir lavozimiga koʻtarildi. Donishmand davlat arbobi sifatida mamlakat tinchligi, xalq 

farovonligi yoʻlida xizmat qildi. Navoiy ijodida soʻz, nutq va notiqlik masalalariga ham alohida 

eʼtibor berilgan. Uning “Mahbub ul-qulub” asarida soʻz sanʼati, voizlik haqida juda keng 

yoritilgan. Alisher Navoiyning zamondoshi Husayn Voiz Koshifiyning “Ahloqi muhsiniy”va 

“Futuvvatnomai Sultoniy yoxud javonmardlik tariqati” nomli asarlari oʻz davrining siyosiy 

hayotida muhim ahamiyat kasb etadigan asarlaridan hisoblangan. Hozirgi zamon siyosiy 

nutqida va yuridik muloqotida bu kabi allomalarimiz asarlari dasturulamal boʻlib xizmat qiladi. 

Siyosiy nutqning taʼsirchanligini oshiruvchi verbal va noverbal vositalar mavjud boʻlib, 

ularning siyosiy muloqotda oʻrni juda ahamiyatli. 

Siyosiy nutqning taʼsirchanligini oshiruvchi verbal vosita bu – soʻz. Soʻzning qudratli 

kuchi tarixiy manbalardan tortib, bugungi zamon adabiyotida ham alohida eʼtirof qilib 

kelinmoqda. Siyosiy nutqning barcha shakllari maʼruza, muhokama-yu, munozaralarda ham 

soʻz asosiy qurol vazifasini bajaradi. Bu quroldan unumli foydalana olgan notiqning nutqi 

taʼsirchan boʻlishi, shubhasiz. 

Notiq nutqining umumiy talablaridan biri oʻzi foydalanayotgan har bir soʻzning 

maʼnosini va izohini bilishi, vaziyatga nisbatan toʻgʻri qoʻllay olishi  boʻlsa, shu soʻzlar asosida 

yangi faktik maʼlumotlar keltirish, tinglovchilar auditoriyasi uchun yangi hisoblangan 

soʻzlarning izohini tanishtirish taʼsirchanlikni oshiruvchi verbal vositalardan hisoblanadi. 

Taʼsirchanlikni oshiruvchi verbal vositalardan yana biri — mavzuga doir maqollarni yoki 

hikmatli soʻzlarni keltirish hisoblanadi. Koʻksaroyda boʻlib oʻtgan uchrashuv chogʻida Shavkat 

Mirziyoyev “Bash basha veremeyincha tash yerindan kalkmas” degan turk xalq maqolini misol 

qilib keltiradi. Rejep Tayip Erdoʻgʻan esa “Bir kishi ariq ochadi, ming kishi undan suv ichadi” deb 

oʻzbekcha lutf qildi. Turkiya prezidenti bu maqol bilan Oʻzbekiston Prezidenti Shavkat 

Mirziyoyev olib borayotgan siyosatning butun mintaqa, millionlab odamlarga foydasi 

tegayotganini taʼkidlaydi [2]. 

Nutqning taʼsirchanligini oshiruvchi verbal vositalardan foydalanishda auditoriyani 

eʼtiborga olish alohida ahamiyatga ega, ayniqsa, siyosiy maʼruzalarda bu qoida oʻrinlidir. Tana 

harakatlari (qoʻl, bosh, koʻz, oyoq) siyosiy nutqqa eng koʻp taʼsir qiluvchi noverbal vositalardir. 

Siyosiy nutqda boshqa mazmundagi nutqlardan farqli ravishda ushbu noverbal vositalardan 

foydalanishda nihoyatda ehtiyotkorlik talab qilinadi. Masalan, OK (hammasi yaxshi) 

maʼnosidagi qoʻl harakatidan foydalanish, siyosiy notiq etiketiga ziddir. 

Biz nutqimiz davomida tinglovchilarga yetkazib bergan maʼnoning faqat 30%i gina 

bevosita soʻzlar orqali ifodalanadi. Boshqacha qilib aytganda, agar muloqot paytida 

suhbatdoshingiz sizdan 1000 ta signal qabul qilgan boʻlsa, shundan faqat 300 tasigina soʻzlar 

orqali yetkazilib beriladi. Boshqa bir manbalarda esa bu koʻrsatkich 20% deb beriladi. Imo-

ishoralar bugun fanda katta ahamiyatga egaki, hatto u alohida soha “Tana tili” sifatida tadqiq 

qilinmoqda [3; 80]. 

Muhokama. Siyosiy psixologiya eʼtiqod, motivatsiya, aql, idrok, axborotni qayta ishlash, 

oʻrganish strategiyasi, sotsializatsiya va munosabatni shakllantirish taʼsirida boʻlgan shaxslar va 

kontekstlar oʻrtasidagi oʻzaro bogʻliq munosabatlarni tushunishga qaratilgan yirik sohalardan 

hisoblanadi. Siyosiy psixologik nazariya va yondashuvlar koʻplab kontekstlarda qoʻllanilgan, 

misol uchun: yetakchilik roli; ichki va tashqi siyosatni ishlab chiqish; etnik zoʻravonlik, urush va 

genotsiddagi xatti-harakatlar; guruh dinamikasi va ziddiyat; irqchilik harakati; ovoz berishga 

munosabat va motivatsiya; ovoz berish va ommaviy axborot vositalarining roli; millatchilik; va 

siyosiy ekstremizm [4; 18]. Aslini olganda, siyosiy psixologlar kognitiv va ijtimoiy 

tushuntirishlardan foydalangan holda siyosiy xatti-harakatlarning asoslari, dinamikasi va 

natijalarini oʻrganadilar.  

Siyosatga psixologik yondashuv Amir Temur zamonida ham mavjud boʻlgan. Buyuk 

sarkarda oʻz saltanatini qatʼiy prinsiplar asosida yuksak siyosiy ong va adolat bilan boshqargan 

va kengaytirgan. U oʻz noyiblari, qoʻl ostidagi xizmatkorlarini xam juda ziyraklik bilan tanlagan 

va siyosiy yurishlar davrida ularni xar jihatdan  tarbiyalagan. Masalan, Amir Temurning “Temur 

tuzuklari” kitobida vazir tanlashda amal qilish kerak boʻlgan tuzuklarida shunday yozadi: 

“Dono vazir shuldirki, oʻz oʻrniga qarab, goh qattiqqoʻllik, gohida esa muloyimlik bilan ish 

yuritadi. Bunday vazir ortiqcha qattiqqoʻllik ham qilmaydi, koʻp muloyimlik bilan yumshab ham 

ketmaydi. Agar koʻp muloyimlik qilsa, dunyotalab, tamagir odamlar uni yutib yuboradilar. Agar 

ortiqcha qattiqqoʻllik ishlatsa, undan qochadilar va unga boshqa murojaat qilmaydilar” (Amir 

Temur. Temur tuzuklari). Bundan koʻrinib turibdiki, siyosatda muloyimlik va 

xushmuomalalikning hamda qattiqqoʻllikning  oʻz meʼyor va talablari boʻlgan ekan. 

Qoʻshni davlatlar bilan jang-u jadallarni oldini olish, sulh tuzish, oddiy xalqni 

tinchlantirish va farovon hayotni taʼminlash kabi siyosiy maqsadlarda, siyosiy nutqlar, samimiy 

davra suhbatlari, anjumanlar  tashkil etilgan. Katta yurishlar oldidan askarlarni ruhlantirish 

uchun sarkardalar nutq soʻzlaganlar. Fikr isboti uchun quyidagi misolga eʼtiborimizni 

qarataylik: 

“Har kimki hayot majlisiga kiribdur, oqibat ajal paymonasidin ichkusidir va har kishikim, 

tiriklik manziliga kiribtur, oxir dunyo gʻamxonasidin kechkusidur, yomon ot bilan tirilgandin, 

yaxshi ot bilan oʻlgan yaxshiroq... Tangri taolo bu navʼ saodatni bizga nasib qilibtur va mundoq 

davlatni bizga qariyb aylabtur. Oʻlgan shahid va oʻldurgʻon gʻoziy, barcha Tangrining kalomi bilan 

ont ichmak kerakkim, hech kim bu qatoldin yuz yondirur xayol qilmay, to badandin joni 

ayrilmagʻunicha, bu muhoriba va muqotiladin ayrilmagʻay...”( Gulbadanbegim. Humoyunnoma). 

Shoh va shoir Zahiriddin Muhammad Boburning nutqiy mahorati haqida uning qizi 

Gulbadanbegimning “Humoyunnoma” asaridan olingan ushbu gaplar 1527 yili Boburning 

Hindistonda Rano Sango bilan jangi oldidan qoʻshinlari orasida  ixtilof va tarqoqlik 

boshlanganda aytgan gaplaridir. Gulbadanbegim “bunga majlisdagilarning hammasi rozi 

boʻlishib..., tomirimizda bir tomchi qonimiz qolguncha kurashamiz, deb qasam ichadilar...” degan 

dalilni keltiradi. Boburning ushbu otashin, samimiy, jangovar nutqidan soʻng barcha askarlar 

yakdil holda, jam boʻlib, jangga kirishgan. Bunday janglarga yana bir misol qilib Panipat jangini 

olishimiz mumkin. Bobur Mirzo jangga kirishdan boʻyin tovlagan lashkarlariga qarata shunday 

mazmunda murojaat qiladi. “Oralaringizda oʻlmaydigan, abadiy tirik qoladiganingiz bormi?” 

Hamma jim. U davom etadi. “Quyosh botish uchun chiqadi, odamzod oʻlish uchun tugʻiladi. Bu ayni 

haqiqat. It ham oʻladi, yigit ham oʻladi. Lekin ularning oʻlimi orasida farq bor. It nafsi sabab oʻlsa, 

yigit hamiyatini, yurtini, or-nomusini himoya qilib jon taslim etadi. Yigit kishi oʻz elini, vatanini, 

shon-shavkatini, din-diyonatini, ona tuprogʻini koʻz qorachigʻidek asrash yoʻlida vafot etsa bu 

sharafli oʻlimdir. Avlodlarning erki, tinch va osoyishta yashashidan ulugʻ neʼmat bormi, oʻzi. 

Yengsak gʻoziymiz, mabodo, qazo qilsak shahid hukmidamiz”[5].  

Strategik maqsadlarni amalga oshirish tilni qoʻllash taktikasi bilan bogʻliq boʻlgan ayni 

zamonda Bobur mirzo qarashlari ijtimoiy mohiyat kasb etishi aniq. 

Natijalar. Qadimda shoxlar qoʻl ostidagi amirlarga qattiqqoʻl boʻlish bilan birgalikda 

ularga chiroyli muomala qilib, samimiyat koʻrsatganlar.  

-Bas, Farmoni humoyun amri vojibdur! Amir Sultonshoh barlos! Siz otliq hirovul bilan 

darhol yoʻlga chiqqaysiz!.. Amir Sulton Jondor Tarxon! Siz barongʻor suvoriylar bilan hirovul 

qoʻshinlarning ortidan yurgaysiz. Nasib boʻlsa dovonda uchrashurmiz. Maslahatlar uchun 

tashakkur. Mashvarat tamom!(O. Yoqubov. Ulugʻbek xazinasi). 

Ushbu qisqa siyosiy majlis davomida Mirzo Ulugʻbek nutqida amirlarning har biriga 

alohida murojaati, qatʼiy topshiriq berishi  bilan birgalikda samimiy muomalasi, qoʻl 

ostidagilarga boʻlgan hurmati va strategik maqsadlar xam yotadi. 

Bundan tashqari Abu Ali ibn Sino oʻzining nazmiy asalarida ham notiqlik, nafosat, soʻzga 

chechanlikning; kishi tafakkuri, aql-idrokining oynasi til tufayli ekanligini taʼkidlaydi:  

Inson notiqligi, saodat tildan,  

Nazokat tildandir, nafosat tildan.  

Hayot saboqlari koʻrsatur shuni,  

Doʻzax tildan erur va jannat tildan. (Ibn Sino. Farosat ilmi haqida). 

Ibn Sino davlat boshqaruvi tizimida demokratik tamoyillarga amal qilish tarafdori edi. 

Shu bois u amaldorlar faoliyatidagi, xususan, nutqidagi xato-kamchiliklar vaqtida tuzatilsa, 

mamlakat poydevori mustahkam boʻlishini uqtirgan edi.  

Davlat boshqaruvidagi qadimdan mavjud boʻlib kelgan siyosiy nutq tamoyillariga 

psixologik yondashuv hozirgi zamongacha sayqallanib kelmoqda. Siyosatchilarning ayrim 

ommaviy chiqishlarida, siyosiy faoliyatda ham shaxsiy hayotda ham ayb va xatolarini tan olishi, 

ochiqligi konfessiyaviy xususiyat kasb etadi. Masalan, 

“Bugun, men uchun gʻayrioddiy muhim kunda, odatdagidan koʻra bir oz koʻproq shaxsiy 

soʻzlarni aytmoqchiman. Men sizdan kechirim soʻramoqchiman. Chunki koʻp orzularimiz amalga 

oshmadi. Va biz uchun oddiy boʻlib tuyulgan narsa juda qiyin boʻlib chiqdi. Bir sakrashda, bir 

zarbada kulrang, turgʻun totalitar oʻtmishdan yorugʻ, boy, madaniyatli kelajak sari sakrab 

oʻtishimiz mumkinligiga ishongan oʻsha odamlarning baʼzi umidlarini oqlamaganim uchun uzr 

soʻrayman. Bunga oʻzim ham ishonardim: goʻyo bir turtish bilan hamma narsani yengib oʻtishimiz 

mumkin edi. Bu bir bosish bilan ishlamadi. Qaysidir maʼnoda men juda sodda edim. Qayerdadir 

muammolar juda murakkab boʻlib chiqdi. Biz xatolar, muvaffaqiyatsizliklar orqali oldinga yoʻl 

oldik. Ushbu ogʻir davrda koʻpchilik shokni boshdan kechirdi”[6]. 

Rossiya sobiq prezidentining ushbu nutqi nafaqat oʻzini oqlash va xatolarini tan olish, 

balki qalbdagi yukni olib tashlashga urinishni koʻrsatib, ochiq tan olishning namunasidir. Bu 

eʼtirof monologining rasmiy xususiyatlari bilan tavsiflanadi: oʻzini oshkor qilish, tavba qilish, 

aybdorlik va gapirish zarurati, ichki insoniy tajribalarni aniq ifodalash. B. N. Yeltsinning Yangi 

yil nutqidagi ochiqlik signallari-kechirim soʻrash nutqi (men sizdan kechirim soʻramoqchiman), 

hissiy jihatdan belgilangan lugʻat (bir zarbada biz kulrang, turgʻunlikdan sakrashimiz mumkin), 

tavba qilishning umumiy hissiy ohangidir. 

Siyosatchi nutqining muvaffaqiyati, V.Z.Demyankovning fikricha, “u foydalanadigan 

belgilarning ommaviy ongga qanchalik mos kelishi bilan oldindan belgilanadi: siyosatchi bu 

ongdagi toʻgʻri akkordga tegishi kerak; Siyosatchining bayonotlari uning murojaatchilari, siyosiy 

nutqning “isteʼmolchilari” fikrlari va baholashlari “koinotiga” (yaʼni, butun ichki dunyoga) mos 

kelishi kerak” [7; 38]. Shuning uchun, baʼzi hollarda, ochiqlikning haqiqiy maqsadlari va 

motivlarini, siyosatchining samimiyligining haqiqiyligini aniqlash qiyin. Shu munosabat bilan, 

bizningcha, “siyosiy eʼtirof” iborasini oksimoron deb hisoblash mumkin. 

Maʼlumki, siyosiy nutqning asosiy funksiyalariga ishontirish funksiyasi ham kirishi 

mumkin, chunki siyosiy nutq adresatining vazifasi (hokimiyat instituti va uni ifodalovchi shaxs 

yoki guruh) auditoriyani ishontirish va oʻz tomoniga jalb qilishdir., ommaviy adresatni “siyosiy 

jihatdan toʻgʻri” harakatlar zarurati bilan ilhomlantirish, fuqarolarni oʻziga xos his-tuygʻularni 

boshdan kechirishga majbur qilish. Masalan, boʻlajak deputatlikka  yoki hokimlikka 

nomzodlarning oddiy xalq bilan olib boradigan saylovoldi samimiy suhbatlari, ularning 

kelajakda qilinadigan ishlar yuzasidan vaʼdalari. 

Siyosatchilarning ixtiyorida tomoshabinlarda hodisalarga kerakli baho, muayyan 

gʻoyalar va muayyan hodisaga munosabatni shakllantirishning koʻplab usullari, vositalari  

mavjud. 

Xulosa. Shunday qilib, siyosatdagi samimiylik va ochiqlik fuqarolarning ommaviy ongini 

boshqarish va ularda dunyoning maʼlum bir manzarasini shakllantirish maqsadiga xizmat 

qilishi mumkin. Siyosiy nutqda ochiqlikning oʻziga xos xususiyatlarini koʻrib chiqishni yakunlab, 

shuni taʼkidlaymizki, umuman olganda, siyosiy nutq ochiqlik darajasining pastligi bilan 

tavsiflanadi, ochiqlik holati odatiy emas yoki jamoat ongini manipulyatsiya qilish maqsadiga 

xizmat qiladi. Samimiylik esa turli siyosiy jarayonlarda turlicha maqsadlarda oʻta zarur va 

kerakli omil boʻlib xizmat qiladi.  

Demak, samimiylik boshqa sohalarda kerak boʻlganidek, siyosatda masalan, davlat 

boshqaruvidagi masʼul shaxslarning oddiy xalq bilan suhbatida, siyosat arboblarining oʻzaro 

suhbatida, davlat boshliqlarining xalqaro strategik, iqtisodiy va bir qator boshqa masalalardagi 

hamkorliklarida ham juda ahamiyatli hisoblanadi. 

